
Jamaah shalat Jumat ingkang kula hormati

Ingkang sepindah monggo kita tansah syukur dumateng Gusti Allah Ta’ala, ingkang tansah
ngudani nikmat dumateng kula panjenengan sami, inggih kanthi ngginakaken nikmat
pinangka sarana depe-depe dumateng Gusti Allah.

Ugi monggo tansah kita tingkataken takwa dumateng Gusti Allah Ta’ala kanthi nglampahi
sedaya dawuh-dawuhipun, ugi nebihi sedaya awis-awisanipun. Amargi saking takwa kita bade
pikantuk rahmat lan kabegjan gesang saking Gusti Allah 3 ing dalem gesang donya ugi
akhirat.

Shalawat sarta salam mugi tansah kaaturaken dumateng kanjeng Nabi Muhammad &5,
kaluarganipun, para sahabat, ugi sinten kemawon ingkang nderek sunnah ugi pitedahipun
hengga akhir zaman benjang.

Jamaah ingkang kula hormati,

Salah satunggil lampah awon ingkang kita kedah tebihi inggih punika remen kelawan
misuh-misuh utawi nyacat piyantun sanes, sae kanthi langsung punapa lumantaran media
sosial. Sae ingkang wujud sindiran utawi ingkang cetha. Awit pangucap awon punika cetha
laku ingkang dipun larang ing dalem agami Islam.

Gusti Allah % paring dawuh,

“Hei wong-wong kang pada iman, ojo ngina (misuh) sebagian wong lanang marang
sebagian wong lanang liya. Karana isa uga wong lanang kang den ina iku luwih becik tinimbang
kang ngina. Semono uga ojo ngina sebagian wong wadon marang sebagian wong wadon liya,
karana isa uga wong wadon kang den ina iku luwih becik tinimbang wong wadon kang ngina.
Lan ojo nyacat-nyacat sira kabeh ing awak sira dewe lan aja celuk-celuk sira kabeh kelawan
pirang-piran parapan (celukan kang ala), sak alan-alane aran iku faik sakwuse iman. Lan sapa
wonge ora gelem tobat, mangka dewekke kalebu ewane wong kang aniaya (zalim).” (QS. Al-
Hujurat: 11)

Wondene kanjeng Nabi & dawuh,

“Misuhi wong Islam iku kalebu penggawe fasik lan mateni (wong muslim) iku kalebu
penggawe kufur.” (HR. Bukhari 6044, Adabul Mufrad 431, Muslim 64)

Jamaah ingkang kula hormati,

Demen kelawan misuh-misuh ugi nyacat niku mboten kalebet pakertinipun tiyang

mukmin.

“Wong mukmin iku dudu wong kang seneng nyacat, uga dudu wong kang seneng
nglaknat, dudu wong kang seneng misuh, uga dudu wong kang seneng ngucap ucapan kang
jember.” (HR. At-Tirmidzi)

Setunggil malih, ucapan jember utawi misuh ugi saged nyilakani awak, karana nampi
ancaman den lebetaken ing dalem neraka.

kanjeng Nabi # dawuh,

“Satuhune sawijine kawula bener-bener ngucap sawijine ucapan kang kadang ora den
pikir-pikir dhisik, kari-kari (ucapan) iku nyebabake awake den cemplungake ing dalem neraka
kang jerone kaya dene adohe antarane wetan lan kulon.” (HR. Al-Bukhari & Muslim)

Jamaah ingkang kula hormati,

Mugi-mugi kita sedaya pinaringan pitulung lan istigamah saking Gusti Allah %

anggenipun ngelampahi kesaenan lan saged nebihi ucapan ala ugi misuh. Amiin...

